
Nd. 139. Frumvarp tillaga [135. mál]
um breyting á lögum nr. 95 frá 11. des. 1981, um Framleiðsluráð landbúnaðarins,
verðskráningu, verðmiðlun og sölu á landbúnaðarvörum o. fl.

Fim.: Sighvatur Björgvinsson, Jóhanna Sigurðardóttir, Jón Árm. Héðinsson,
Jón Baldvin Hannibalsson, Karvel Pálmason, Magnús H. Magnússon.

1. gr.
2. mgr. 12. gr. laganna orðist svo:
Í fjárlögum hvers árs skal ráð fyrir því gert, að ríkissjóður ábyrgist að tilteknu marki

greiðslu á þeim halla, sem bændur kunna að verða fyrir vegna útflutnings á sauðfjárafurðum
annars vegar og nautgripaafurðum hins vegar. Verð ábyrgð samkvæmt framansögðu skal
miðuð við hvora búgrein um sig og greiðsla gerð upp sérstaklega fyrir hvora þeirra. Á hverju
verðlagsári getur slík verðábyrgð mest orðið sem nemur 10% af framleiðsluverðmæti
nautgripaafurða vegna útflutnings á afurðum þeirrar búgreinar og mest 12% af framleiðslu-
verðmæti sauðfjárafurða vegna útflutnings á þeim afurðum.

2. gr.
Aftan við IX. kafla laganna komi svofellt

Ákvæði til bráðabirgða.
Á næstu fjórum árum eftir gildistöku laga þessara skal ríkissjóður greiða Framleiðslu-

ráði landbúnaðarins framleiðslu- og framfarastyrk, sem nema skal mismun á fjárhæð verð-
ábyrgðar ríkissjóðs skv. 2. mgr. 12. gr. og eftirgreindu hlutfalli af heildarverðmæti landbún-
aðarframleiðslu viðkomandi verðlagsára:

Á fyrsta ári eftir gildistöku laganna 11%
Á öðru ári ári eftir gildistöku laganna 10%
Á þriðja ári eftir gildistöku laganna 9%
Á fjórða ári eftir gildistöku laganna 8%

Framleiðsluráð landbúnaðarins ráðstafar framleiðslu- og framfarastyrk til eftirtalinna
verkefna:
a) til greiðslu útflutningsbóta umfram verðábyrgð skv. 2. mgr. og má verja allt að þriðjungi

styrksins til þeirra þarfa,
b) til þess að styrkja í samráði við Byggðasjóð og Stofnlánadeild landbúnaðarins nýjar og

arðvænlegar búgreinar svo sem ylrækt, garðrækt, fiskeldi og loðdýrarækt á vegum
bænda, enda dragi þær framkvæmdir úr framleiðslu hefðbundinna búgreina að því
marki, sem Framleiðsluráði landbúnaðarins þykir nauðsynlegt,

e) til eflingar á smáiðnaði í sveitum að höfðu samráði við Byggðasjóð og lánasjóði iðnað-
arins,

d) til þess að greiða fyrir því í samvinnu við Jarðasjóð að bændur, sem þess óska, geti hætt
búskap.

Ríkisendurskoðun skal annast eftirlit með ráðstöfun Framleiðsluráðs landbúnaðarins á
framleiðslu- og framfarastyrk.

3. gr.
Lög þessi öðlast þegar gildi.

Greinargerð.

Frumvarp þetta er þáttur í tillögugerð Alþýðuflokksins um gerbreytta efnahagsstefnu.
Markmið frumvarpsins er þríþætt:

1. Að afnema í áföngum hið kostnaðarsama kerfi útflutningsbóta vegna offramleiðslu
landbúnaðarafurða sem nú er Í gildi.

'") Að lögfesta nýtt viðmiðunarkerfi verðábyrgðar vegna landbúnaðarframleiðslu, sem
miðist við þarfir innanlandsmarkaðarins. Ríkisvaldið ábyrgist bændum fullt verð fyrir
afurðir þótt framleiðslan kunni að fara eitthvað fram úr þörfum innanlandsmarkaðar,
svo ávallt séu nægar búvörur á boðstólum, en þó þannig að umframframleiðslan fari ekki
fram úr eðlilegum og skynsamlegum mörkum.

3. Á meðan verið er í áföngum að feta sig út úr núverandi útflutningsbótakerfi sé bændum
tryggð veruleg fjárhagsaðstoð tíl þess að hverfa frá arðlitlum búskaparháttum hefð-
bundins búskapar og að arðgæfum nýjum búgreinum eða til annarra starfa.
Frumvarp efnislega samhljóða því, sem hér er flutt, var áður flutt á 99. löggjafarþingi

árið 1977 af tveimur þingmönnum Alþýðuflokksins og endurflutt árið eftir. Frumvarpið
fékk ekki afgreiðslu. Umhugsunarvert er að hefði frv. verið samþykkt ásamt breytingartil-
lögum Alþýðuflokksins við fjárlög, sem m. a. gerðu ráð fyrir stór auknum fjárframlögum til
eflingar nýrra og arðsamra búgreina, væri nú búið að leysa hinn fjárfreka útflutningsbóta-
vanda og jafnframt búið að byggja upp nýjar búgreinar og nýtt atvinnulíf í sveitum landsins.
Staða Íslenskrar bændastéttar væri sem sé öll önnur og betri en raun ber nú vitni. Er þetta
ekki eina dæmið um að með því að sinna ekki ábendingum og tillögum Alþýðuflokksins um
mörkun nýrrar stefnu í landbúnaðarmálum hafa andstæðingar flokksins tekið ábyrgð á
afstöðu sem ekki aðeins hefur orðið Íslenskum neytendum og skattborgurum dýrkeypt,
heldur hefur einnig orðið bændastéttinni og sveitunum fjötur um fót.

A árinul9S2 hefur Alþýðubandalagið horfið að sumu leyti frá fyrri afstöðu sinni og
yfirlýsingum í landbúnaðarmálum og segist nú m. a. aðhyllast sjónarmið sem Alþýðuflokk-
urinn hefur haldið á lofti. M. a. hefur Alþýðubandalagið látið frá sér fara samþykkt um
nauðsvo stefnubrevtingar í útflutningsbótamálunum. sem felur í sér sömu stefnumörkun og
fólst í frumvarpi Alþýðuflokksþingmanua frá árinu 1977, sem fyrr er getið, og Ítekuð var í
breytingartillögum Kjartans Jóhannssonar við stjórnarfrumvarp um ríkissjóðsábyrgð til
Framleiðsluráðs landbúnaðarins vegna erlendrar lántöku til greiðslu viðbótarútflutningsbóta

veturinn 1980-1981. Hefur sú breytta afstaða Alþýðubandalagsins m. a. leitt til þess, að í
yfirlýsingu ríkisstj. um aðgerðir í efnahagsmálum, sem birt er sem fylgiskjal með frv. ríkis-
stjórnarinnar til staðfestingar á bráðabirgðalögunum frá ágúst í haust, er að því vikið, að
ríkisstjórnin muni láta enduskoða útflutningsbótakerfið. Sú endurskoðun hefur ekki farið
fram og upplýst hefur verið í starfi einnar af nefndum þingsins að lítið hafi verið að málinu
unnið. Er því enn brýnna að fá fram afstöðu til frumvarps þess, sem hér er flutt.

Núverandi skipan verðábyrgðar.
Núverandi skipan verðábyrgðar vegna útflutnings landbúnaðarafurða (útflutningsbóta)

var upp tekin með bráðabirgðalögum frá 15. desember 1959, en bráðabirgðalög þessi voru í
formi viðauka við lög nr. 94 frá 5. júní 1947, um framleiðsluráð landbúnaðarins, verðskrán-
ingu, verðmiðlun og sölu á landbúnaðarafurðum o. fl. Bráðabirgðalögin voru staðfest á
Alþingi með nokkurri formbreytingu. en efnislega óbreytt þá um veturinn.

Tildrög þessarar lagasetningar voru þau, að fulltrúar neytenda og framleiðenda höfðu
ekki komið sér saman um nýjan verðlagsgrundvöll landbúnaðarafurða þá um haustið, m. a.
vegna þess að í þágildandi lögum voru ákvæði um að heimilt væri að hækka útsöluverð á
landbúnaðarafurðum innanlands til þess að bæta upp halla á útfluttum vörum. Höfðu full-
trúar bænda krafist þess, að þessi heimild yrði notuð við verðákvörðunina haustið 1959, en
það hafði þá aðeins örsjaldan verið gert, þar eð það sætti af eðlilegum ástæðum mikilli
andstöðu, að halli vegna útfluttra landbúnaðarvara sökum meiri framleiðslu en samsvaraði
innanlandsneyslu væri borinn af neytendum í formi hækkaðs útsöluverðs á búvörum innan-
lands. Þessari kröfu bænda svo og öðrum kröfum þeirra um hækkanir mótmæltu fulltrúar
neytenda í verðlagsnefnd og hurfu úr nefndinni svo ekki reyndist unnt að verðleggja land-
búnaðarvörur eins og lög stóðu til. Var þá ákveðið með bráðabirgðalögum, að verð þeirra
skyldi standa óbreytt.

Fyrir tilhlutan þáverandi ríkisstjórnar tóku fulltrúar bænda og neytenda, þ. e. a. s.
verkalýðshreyfingarinnar, í kjölfarið upp viðræður sín á milli um endurskoðun á lögum um
framleiðsluráð landbúnaðarins með það að markmiði að koma sér niður á skipan verðlags-
mála, sem báðir aðilar gætu við unað. Slíkt samkomulag tókst. Samdar voru breytingar á
framleiðsluráðslögunum, sem ríkisstjórnin setti síðan með umræddum bráðabirgðalögum frá
15. desember 1959. Eitt atriðið í þeiri lagasetningu, sem samkomulag náðist um milli neyt-
enda og bænda, var ný skipan á verð ábyrgð vegna halla á útfluttum landbúnaðarafurðum, og
hefur sú skipan staðið óbreytt síðan. Hana er að finna í 12. gr. laga um framleiðsluráð
landbúnaðarins o. fl., nú nr. 95/1981. í 1. mgr. 12. gr. segir, að óheimil sé að bæta upp
söluverð landbúnaðarafurða á erlendum markaði með því að hækka söluverð þeirra innan-
lands - sem sé lagt bann við því fyrirkomulagi, sem í lögum var fram til ársins 1959 og olli
ósamkomulaginu haustið 1959 sem áður var getið. Í 2. og 3. mgr. 12. gr. eru svo ákvæðin um
það, sem koma á í staðinn - verð ábyrgð ríkissjóðs - og hljóða þær svo:

"Tryggja skal greiðslu á þeim halla, sem bændur kunna að verða fyrir af útflutningi
landbúnaðarvara, en þó skal greiðslan vegna þessarar tryggingar ekki vera hærri en svarar
10% af heildarverðmæti landbúnaðarframleiðslunnar viðkomandi verðlagsár. miðað við það
verð, sem framleiðendur fá greitt fyrir afurðir sínar.

Hagstofa Íslands reiknar fjámpphæð þá, er ber að greiða framleiðendum vegna ákvæðis
2. mgr. þessarar greinar."

Þegar hér er komið ber að hafa í huga, að fram til ársins 1959, þegar þessi ákvæði um
verðbætur voru í lög leidd, hafði landbúnaðarframleiðslan ávallt tekið mið af markaðsþörf
innanlands. fram til þess tíma hafði útflutningurinn. þegin harm vör allra mestur, aðeins
numið 5.45 af heildarverðmæti framleiðslunnar Er því ekki undarlegt þótt ",1gurn hafi þá

til hugar komið, að það gæti gerst, að framleiðsla landbúnaðarafurða tæki slíkt stökk umfram
innanlandsþarfir, að hámark verðábyrgðar yrði notað eða neitt nálægt því. Þegar um það mál
var rætt á Alþingi í febrúarmánuði árið 1960 þótti þingmönnum algerlega fráleitt, að til slíks
gæti komið, og því þarflaust að samþykkja breytingartillögu, sem fram kom frá einum af
þingmönnum Alþýðuflokksins þess efnis, að verðábyrgðin yrði með öðrum hætti - sem sé
þeim, að hún næði til mismunarins á því verði, sem fengist á erlendum markaði fyrir allt að
10% framleiðslunnar, sem út yrði flutt, og því verði, sem fengist innanlands fyrir sama magn.
Sem dæmi um þessi viðhorf lét þáverandi landbúnaðarráðherra, Ingólfur Jónsson, svo um
mælt í ræðu í efri deild Alþingis ll. mars 1960:

"Og nú er öllum sú staðreynd ljós, að landbúnaðarframleiðslan vex ekkert í hlutfalli við
aukna notkun innanlands, ekkert í samræmi við fjölgun fólksins í landinu, og þess vegna er
það rétt að það eru litlar líkur til þess, að útflutningsbæturnar verði þungur baggi á
ríkissjóði "

Þannig voru spádómamir þá, við setningu laganna um útflutningsuppbætur. ÞÓliðu ekki
nema rösk tvö ár - eða fram til verðlagsársins 1963/64 - þar til greiðsla verðábyrgðar úr
ríkissjóði vegna útflutnings á landbúnaðarafurðum var komin í leyfilegt hámark, 10% af
heildarverðmæti landbúnaðarframleiðslunnar í landinu. Og þessu hámarki hefur verð-
ábyrgðin náð í sjö önnur skipti, eða í alls 8 ár af 14 frá árinu 1963/64 til yfirstandandi árs,
eins og sjá má í töflu I. Og í raungildi hafa útflutningsbæturnar einnig vaxið ár frá ári -
orðið allt að 69% hærri en þær voru árið 1963/64 á sambærilegu verðlagi eins og sjá má á
töflu II (verðlagsárið 1973/74). Slík áhrif hefur sú leið, sem valin var í sambandi við verð-
tryggingu ríkissjóðs á útflutning landbúnaðarvöru, haft á framleiðslustefnuna í landbúnaði.

Ýmislegt annað kemur auk þess til. Ýmsir - jafnvel þeir, sem áttu hlut að því sam-
komulagi bænda og neytenda sem gert var haustið 1959, og þeir, sem beittu sér fyrir
lagasetningu í framhaldi af þVI - stóðu í þeirri trú, að með því væri aðeins verið að tryggja,
að útflutningsuppbætur úr ríkissjóði gætu á ári hverju ávallt numið sem svaraði 10% af
verðmæti hverrar útfluttrar afurðar fyrir sig - t. d. 10% af verðmæti osta, 10% af verðmæti
kindakjötsframleiðslunnar o. s. frv. En eins og bókstafur laganna hljóðar er ekki um slíkt að
ræða. Framkvæmdin er sú, að fyrst er áætlað heildarframleiðsluverðmæti allrar landbúnað-
arframleiðslu og hlunninda, það lagt saman og síðan reiknuð 10% af þeirri upphæð, sem skv.
laganna bókstaf er sú fjárhæð, sem verð ábyrgð ríkissjóðs á að nema. Eins og sjá má af töflu I
eru þannig ekki aðeins inn í heildarframleiðsluverðmætistölunni allar afurðir af nautgripum
og sauðfé, heldur jafnframt framleiðsluverðmæti annarra afurða, en inni í þessum "öðrum
afurðum" eru 1. d. afurðir af hrossum, afurðir af geitum, svínum, loðdýrum og alifuglum,
garð- og gróðurhúsaafurðir og tekjur af hlunnindum, svo sem af laxveiðum og sölu veiði-
leyfa, silungsveiðum, hrognkelsaveiðum, selveiðum, æðardúni, eggjatöku, fuglaveiðum og
vegna rekatöku. Framleiðsluverðmæti allra þessara greina er reiknað út, lagt saman og síðan
reiknuð 10% af heildartölunni. Sú tala, sem þá kemur út, er sem sé sú fjárhæð, sem verður
það árið að koma úr ríkissjóði vegna verðábyrgðar á útfluttar landbúnaðarafurðir, sem fyrst
og fremst eru kinda kjöt og mjólkurvörur. Þannig verða tekjur, sem hljótast af starfsemi eins
og alifuglarækt, tórnata- og gúrkuframleiðslu, lax- og silungsveiðum, hrognkelsaveiðum,
töku æðardúns, eggjatínslu og hirðingu rekaviðar, til þess að hækka greiðslur bóta úr ríkis-
sjóði vegna útflutnings á lambakjöti, með þeim afleiðingum að verðtryggð offramleiðsla á
þessari einu afurð getur numið 30-40% af heildarframleiðslunni. Auðvitað felur þetta ekki
í sér eðlilega framleiðslustefnu með þarfir innanlandsmarkaðar og fjárhagsgetu þjóðarinnar

4



fyrir augum. Vandinn er hins vegar sá, að við slíkt kerfi búum við Íslendingar. Sú staðreynd
verður ekki umflúin, og hún hefur haft þau áhrif, að ekki verður til baka snúið nema með
varúð og gætni, svo stórkostlegt tjón hljótist ekki af fyrir landbúnaðinn og þjóðarbúið í heild.

Um önnur atriði varðandi þróun mála við núgildandi kerfi útflutningsbóta vísast til
taflna, sem frv. þessu fylgja.

Stefna frumvarpsins.
Eins og áður er sagt byggist frv. þetta á því meginviðhorfi. að beygt verði út af hinni

röngu og til réttrar áttar, en þó með aðgát og varfærni, sem nauðsynlegt er eins og málum er
nú komið. Ef fyrr hefði verið gripið á vandanum og ráðamenn hefðu ekki daufheyrst við
varnaðarorðum Alþýðuflokksmanna hefði sjálfsagt verið hægt að grípa til fljótvirkari og
útgjaldaminni ráða en felast í þessu frv. En staðreyndin er sú, að í hreinar ógöngur er komið
þar sem fara verður með varfærni, og í augu við þær staðreyndir verða menn að horfast.

Frumvarpið, eins og það er úr garði gert, gerir ráð fyrir því, að þær breytingar verði
gerðar á 12. gr. laganna um framleiðsluráð - þeirri grein, sem fjallar um verðábyrgð
ríkissjóðs vegna útfluttra landbúnaðarafurða (útflutningsbætur) - að miða ekki verð-
ábyrgðina við samanlagt heildarverðmæti allrar landbúnaðarframleiðslunnar að hlunnindum
meðtöldum, heldur aðeins við framleiðsluverðmæti þeirra aðalbúgreina tveggja - nautgrip-
aræktar og sauðfjárræktar - sem útflutningurinn er einskorðaður við. Þannig er lagt til, að
verð ábyrgð ríkissjóðs nái til útflutnings á afurðum hvorrar þessarar búgreinar um sig þannig
að hún megi mest verða sem svarar 10% af heildarverðmæti nautgripaafurða gagnvart
útflutningi á afurðum þeirrar búgreinar og 12% af heildarverðmæti sauðfjárafurða vegna
útflutnings á afurðum þeirrar búgreinar. Þannig yrðu útflutningsbæturnar gerðar upp fyrir
hvora búgrein um sig og ekki leyfður flutningur verðábyrgðar milli búgreina, t. d. ef verð-
ábyrgð yrði ekki að fullu notuð gagnvart útflutningi afurða annarrar búgreinarinnar. en
útflutningur á afurðum hinnar yrði meiri en næmi verð ábyrgð hennar. Þá er eigi heldur hægt
skv. frv. að flytja verðábyrgðargreiðslur milli ára frekar en nú á sér stað, þannig að verð-
ábyrgð, sem ekki nýtist eitt árið, fellur þá niður.

Í 2. gr. frv. er ákvæði til bráðabirgða sem í senn tryggir, að fráhvarf frá núverandi skipan
verð ábyrgðar og til þeirrar nýju skipunar, sem 1. gr. gerir ráð fyrir, eigi sér stað í áföngum á
4 árum og einnig að háum fjárhæðum verði á tímabilinu varið til þess að efla nýjar búgreinar,
nýja atvinnustarfserni í sveitum og til þess að auðvelda bændum að snúa sér að öðrum
störfum en við hefðbundinn búskap. Er lagt til að Framleiðsluráð landbúnaðarins hafi með
höndum yfirumsjón þeirra fjármuna í samráði við fjárfestingarlánasjóði og aðra hlutað-
eigandi aðila, en ríkisenduskoðun hafi eftirlit með ráðstöfun fjárins.

Tafla II.

Útflutningsbætur á landbúnaðarafurðir (verðábyrgð) greiddar úr ríkissjóði 1963/64-1980/
81 vegnar með vísitölu framfærslukostnaðar sömu ár.

Athugasemdir og skýringar:
Tafla þessi sýnir í dálki 1 útflutninguppbætur sem greiddar hafa verið vegna landbúnaðarafurða úr ríkissjóði á árunum
1963/64 til 1980/81. Í dálki 2 er framfærsluvísitalan sýnd eins og hún var 1. febrúar ár hvert á þessu tímabili
(1964 ~C 1(0) og er tekið mið af framfærsluvísitölunni á miðju verðlagsári hverju sinni, sem nær frá I. september ár
hvert til jafnlengdar næsta árs. Í dálki 3 eru útflutningsbætur eins og þær voru verðlagsárið 1963/64 umreiknaðar á
verðlagi hvers árs samkv. framfærsluvísitölunni eins og hún er sýnd í næsta dálki á undan. Dálkur 4 sýnir svo
mismuninn á raunverulegum greiðslum úttlutningsbóta ár hvert og greiðslum verðlagsársins 1963164, ef þær hefðu
verið notaðar sem viðmiðun og verðtryggðar með vísitölu framfærslukostnaðar (mismununnn, sem ávallt er pósitífur,
sýnir því hversu miklu hærri fjárhæð hefur raunverulega verið greidd í útflutningsbætur úr ríkissjóði á verðlagi hvers
árs en nemur bótagreiðslum 1963/64 á sambærilegu verðlagi). Síðasti dálkurinn sýnir svo þetta frávik í % af
"verðtryggðum" útflutningsbótum 1963/64 hverju sinni.

